
Класная гадзіна “Свята беларускай кухні”.
Мэта:  зацікавіць традыцыйнай народнай культурай; пазнаёміць з асноўнымі групамі  прадуктаў, карысных для чалавека; выхоўваць культуру харчавання.
Абсталяванне: клас аформены ў народным стылі, вучні сядзяць за сталамі, засланымі абрусамі, малюнак печы, на якой напісана:  Хто хлеб з сабой носіць, той есці не просіць, Без хлеба няма абеда, Цані і беражы хлеб.
Верш С.Гаўрысева “Хлеб - соль”

(Чытаюць вучні )
На ручніках, расшытых пеўнямі, 

Хлеб-соль падносім да гасцей, 

Вядзём за стол, каўшамі пеннымі

Частуем брагай пагусцей.

І не хаваем – дзе падзенешся? –

Сваіх пачэсных мазалёў,

А трэба – крошкаю падзелішся:

Лепш сто сяброў, чым сто рублёў.

Слова настаўніка:   
1 вяд. Дзе печ, там і тое, што з печы – гарачая і смачная ежа. І ў першую чаргу – хлеб. Пшанічны ў нас пяклі радзей. Беларусы любяць чорны хлеб, але ўлетку, калі дарагая кожная хвіліна, пяклі праснакі (печыва з  прэснага  цеста ў выглядзе тоўстых аладак, коржыкаў). Любілі заўсёды і пірагі, асабліва з макам. Хлеб абагаўлялі. Кінуць яго – смяротны грэх. Хлеб надзенны дае сілу чалавеку для працы, жыцця. З даўніх часоў нашы продкі самі выпякалі хлеб.

2 вяд. 

Радуюць сэрца  сонца і травы,

Дзень мой праменны,

Дзень мой ласкавы,

Водар хваёвы,

Сіняе неба,

Кожнае ранне

Рады я хлебу.

Рады і ўсходам веснімі днямі.

І як гамоніць

Ён каласамі,

Большай не маю

Сёння патрэбы – 

Кожнае ранне

Рады я хлебу!

3 вяд. Хлеб у нас жытні, вельмі духмяны. Пякуць яго, калі печ выпалена і з яе вымецена вуголле. У дзежцы ставяць рошчыну. У цеста дабаўляюць  вараную тоўчаную бульбу, каб хлеб быў мяккі і пухны. Потым з цеста робяць круглыя боханы, кладуць іх на драўляную лапату, засланую кляновымі, капуснымі лісцямі або аерам. За выпечкай трэба было абавязкова сачыць: спрыскваць боханы вадой, каб яны не падгарэлі. Затым, зноў смочаныя вадой, боханы хлеба клалі на ручнікі і накрывалі  ручніком, хату напаўняе найлепшы ў свеце пах...

4 вяд. 

Пахне хлебная скарынка

Цёплым ветрыкам, хваінкай,

Летнім дожджыкам грыбным,

Лугам,

Полем аржаным,

І асенняй пазалотай,

І натхнёнаю работай. 
5 вяд. На Беларусі з даўніх часоў вядомы другі хлеб – бульба. І дарэмна нас называюць бульбашамі. Ёсць бульба – ёсць і да бульбы. Ядуць яе з салам, салёнымі агуркамі, селядцом, кіслым малаком ці маслам, мачаюць у селядцовы расол – лек. Але і проста вараная, з падгарэлымі вяршкамі, яна вельмі смачная.

6 вяд. 

На градках важныя, густыя

Стаяць зялёныя  кусты.

У зямлі ж, вялікія – малыя –

Сямейка бульбін залатых...

Бульбу любяць ўсе на свеце:

І дарослыя, і дзеці,

І не толькі беларусы – 

Усе каштуюць без прымусу!

Можна з мясам есці бульбу,

З маслам, з салам і цыбуляй,

З каўбасой і селядцом,

І з салёным агурцом...

Вермішэль, лапша і каша

Не заменяць бульбу нашу.

Любяць бульбу нездарма:

Што ні страва – дзіўны смак!

7 вяд. Беларусы ведаюць каля тысячы стаў з бульбы. Ад звычайнай, печанай да клёцак. Апісаць ўсе стравы немагчыма. Кепска было раней, калі яшчэ не было бульбы. Замест яе была бручка ці параная рэпа.
_настаўнік___________________________________________________________
Песня “Бульба” , танец
Гульня 
Прыгожа малююць печ, выразаюць прыпечак. На печы напісаць. Хто хлеб з сабой носіць, той есці не просіць, Без хлеба няма абеда. Цані і беражы хлеб.

На прыпечак ставяць сапраўдны гаршчок. Удзельніку гульні даюць у рукі вілкі, завязваць вочы. Па камандзе ён павінен тройчы павярнуцца вакол сябе і ісці да печы, каб выцягнуць гаршчок. Калі здолее падчапіць з першага разу, то атрымае прыз.

 Або гульцу  ў рукі  даюць драўляную лапату, на яе кладуць цеста, завязваюць вочы. Некалькі разоў яго паварочваюць і потым адпускаюць. Ён павінен з першага заходу пасадзіць цеста ў печ.
8 вяд. Беларусы заўсёды любілі, ды і цяпер любяць, смачна паесці. На куццю на стол ставілі дванаццаць, васемнаццаць, а то і 24 стравы. І ўсе гэта трэба было пакаштаваць. Пра хлеб і бульбу мы ўжо расказалі. Галоўнай стравай таксама была капуста. Затым ішлі поліўка (дужа тлусты гарачы суп, падбоўтаны мукой), панцак (пярловы суп з грыбамі), булек (бульбяны суп, засквараны салам), елі таксама лапшу з курынымі вантробамі, халаднік з халодным мясам і гуркамі, супы па сезоне – шчаўе, маладую крапіву з яйкамі. Былі малочныя супы. Сярод іх гушча наліваная (пшанічная каша, залітая гарачым малаком). І нарэшце квас. 
9 вяд. 

Спыніцца мушу я на квасе:

Ён колер меў чырванаваты;

Тут быў таран, мянёк пузаты,

Шчупак, лінок, акунь, карась,

Клябок і ялец, плотка, ясь,

Яшчэ засушаныя з лета .

Аздоблен квас быў і грыбамі,

Выключна ўсё баравікамі,

Цыбуля, перчык, ліст бабковы –

Ну, не ўясісь, каб я здаровы!

Пільнуй - цішком скажу між намі, - 

Каб і язык не ўцёк часамі.
  Вельмі цікава, ці ведаеце вы, паважаныя  госці, што гэта за стравы?
поліўка  - дужа тлусты гарачы суп, падбоўтаны мукой ,
панцак - пярловы суп з грыбамі, 
булёк - бульбяны суп, засмажаны салам,             

гушча наліваная - пшанічная каша, залітая гарачым малаком,

 квас -  род баршчу з буракоў,
ліст бабковы – лаўровы ліст.

_______________________________________________________________

______________________________________________________________

 Гульня “Накармі ляльку”

Вось перад вамі лялька, якую трэба накарміць. На картках назвы беларускіх народных страў і словы-самазванцы. Вам трэба выбраць толькі назвы беларускіх страў. Будзьце пільныя, памятайце, што не ўсё можна есці.

Усе любяць адгадваць загадкі. 
       Пры чым  адгадку можна будзе атрымаць.  Адгадкі знаходзяцца ў гэтай чорнай скрыні.  Паважаныя госці, вас таксама запрашаем да гульні.
1. Была ў мяне камора на тры вуглы і поўна мукі    (грэчка).

2. У адной дзежцы два хлебцы ( яйцо).

3. Прыйшла Эльжуха ў сямі кажухах  (цыбуля)

4. Ехала Машуха ў сямі паўшубках, хто на яе ні гляне, ўсякі заплача  (цыбуля).

5. Стаіць  паненка, на ёй белая сукенка і яшчэ шэсцьдзесят адзёжак ды ўсе без засцёжак  (капуста)
____________________________________________________________________

__________________________________________________________________

10 вяд. Пілі нашы дзяды і прадзеды малако, салодкае і кіслае, кісялі, кляновік, бярозавік, віно з яблыкаў, піва, наліўкі. Любілі  крупнік, звараны з мёдам, вострымі прыправамі, травамі і карэннямі. Робяць беларусы ўсё гэта і цяпер.

11 вяд. Беларусы любяць мачанку з блінамі, калдуны, яешню, верашчаку, кіяшы. Гатавалі нашы продкі таксама стравы з мяса, сала, птушкі, рыбы.

 Настаўнік  Ва ўсім назіраецца напаўторнасць і адметнасць жыцця народа, нават у тым, што беларус умеў іранізаваць не толькі з кагосьці, але і з самога сябе, са свайго апетыту. Палухайце,  як піша пра гэта У. Караткевіч.
14. вяд. “Прадаў на рынку кабана, пайшоў закусіць. З’еў тры міскі капусты з боханам хлеба, сала хатняга з фунт. Тут купіў яшчэ тры порцыі смажанай каўбасы ды ўмяў. Пасля бульбы замамоніў міскі тры. Зноў баршчу міску ўбіў з булкай. А пасля як успомніў, што брат у салдатах, як завязала.”
15 вяд. Сярод шматлікіх нацыянальных беларускіх абрадаў вядомы вясельны, радзільны і памінальны. Самы багаты вясельны стол. А сярод сямейных урачыстасцей, прысвечаных рэлігійным святам, вылучыліся Каляды і Вялікдзень. Стол тады у кожнай сям’і быў таксама вельмі багаты і адрозніваўся ад паўсядзеннага.

16 вяд. 

І вось вячэра зачалася!

За квасам елі верашчаку,

А потым блінчыкі на маку,

А там ламанцы – праснакі

З пшанічнай добрае мукі.

А макаў сок такі салодкі,

Ламанцы ў ім – ну, як калодкі,

Так добра макам праняліся: 

У рот паложыш – абліжыся.

За праснакамі ішлі кампоты;

Кісель з мядоваю сытою,

Вячэру скончылі куццёю.
 Гучыць песня “А я ў печы не паліла”
А я ў печы не паліла, мілы мой, міленькі,

А я есці не варыла, голуб мой сівенькі.

Запалі, міла, навары, міла,

Запалі, о-ха-ха, чарнабровая мая!

Я цябе не буду слухаць, мілы мой міленькі,

Я цябе не буду слухаць, голуб мой сівенькі.

Я наб’ю, міла, я наб’ю, міла

Я наб’ю, о-ха-ха, чарнабровая мая!

Ой, не маю я здароўя, мілы мой, міленькі,

Ой, не маю я здароўя, голуб мой сівенькі.

Уставай, міла, і вары, міла, 

Уставай, о-ха-ха, чарнабровая мая!

А што ж табе наварыці, мілы мой, міленькі!

А што ж табе наварыці, голуб мой сівенькі,

Навары панцак, навары міла,

Навары, о-ха-ха, чарнабровая мая!

На абед што будзеш есці, мілы мой, міленькі,

На абед што будзеш есці, голуб мой сівенькі,

Ой, булёк, міла, калдуны, міла,

Кіяшы, о-ха-ха, чарнабровая мая!

На вячэру што паставіць, мілы мой міленькі,

На вячэру што паставіць, голуб мой сівенькі,

Ты спячы блінцоў, ты спячы міла,

Ты спячы, о-ха-ха, чарнабровая мая!

І вячэраць сядзем разам, мілы мой міленькі,

І вячэраць сядзем разам, галубок мой сівенькі,

Дранікі з квасцом, дранікі, міла,

Дранікі, о-ха-ха, чарнабровая мая!

Настаўнік:  Ну вось, мы пабывалі на свяце народнай кухні. Даведаліся пра стравы, што спажывалі нашы продкі. Убачылі, што на святы стол у продкаў быў вельмі багаты, але людзі прытрымліваліся і Вялікага паста.
     Сёння вучоныя лічаць, што каб захаваць здароўе, чалавеку патрэбна болей за 40 розных   пажыўных рэчываў. Гэта вітаміны, мінералы, амінакіслоты. У рацыён харчавання можа ўключацца любы прадукт, які забяспечвае арганізм калорыямі і пажыўнымі рэчывамі.

Назавіце прадукты, якія з’яўляюцца багатымі крыніцамі адразу некалькіх пажыўных рэчываў.

1. Садавіна і агародніна

2. Хлеб і кашы грэчневая, рысавая, пшонка,пярлоўка …

3. Малако,  ёгурт,  сыр

4. Яйкі
5. Мяса

6. Рыба
7. Гарох, арэхі
Ці  маюць каўтоўнасць кірыешкі, чыпсы, кока-кола?

Настаўнік . Канечне, гэтыя прадукты не маюць каштоўнасці, тым больш яны могуць шкодзіць арганізму, бо утрымліваюць шкодныя Е-дабаўкі.
Для чаго мы ядзім?
Мы ядзім шмат па якіх прычынах:

1. Каб жыць

2. Каб расці

3. Каб быць здаровымі і добра сябе адчуваць

4. Каб здабываць энэргію для працы і гульні

Лектарская група падрыхтавала для вас  інфармацыю, якія прадукты трэба ўжываць.

Дарагія дзеці.( гл. дадатак)

    А  зараз давайце пагутарым асобна пра кожную  групу  прадуктаў і пра тое, колькі прадуктаў з кожнай групы трэба  з’ядаць кожны дзень. Разгледзім табліцу.
	Група прадуктаў
	Штодзённая патрэба
	Асноўныя пажыўныя рычывы
	Галоўнае прызначэнне
	Прадукты пастаўшчыкі

	Садавіна і агародніна
	5 порцый
	вугляводы, вітаміны,

мінералы
	Забяспечваюць клятчаткай і энэргіяй; падтрымліваюць здаровы стан скуры, добры зрок, спрыяюць гаенню ран
	Усе гатункі садавіны і агародніны


	Прадукты са збожжавых
	6-11 порцый
	вугляводы, вітаміны,

мінералы
	Забяспечваюць энэргіяй, падтрымліваюць здароўе нервовай сістэмы
	Кашы (крупы), макаронныя вырабы, рыс, аўсянка, аладкі, вырабы з мукі грубага і тонкага памолу

	Малочныя прадукты
	3 порцыі
	Кальцый, вітамін А, вітамін D
	Спрыяюць росту  касцей і зубоў; падтрымліваюць працу мускулаў і нервовай сістэмы
	Малако, марожанае, сыр, ёгурт, тварог

	Мясныя прадукты
	2 порцыі
	Бялок, жалеза
	Спрыяюць росту і аднаўленню тканак скуры, валасоў, крыві, мускулаў, забяспечваюць тлушчараспускальнымі вітамінамі
	Мяса, курыца, рыба, бабы,гарох, арахіс


· А ў якую групу уваходзяць так любімыя намі цукеркі, мармеладкі, ліманад?
· Гэтыя прадукты не ўваходзяць у асноўныя групы  прадуктаў, бо не прыносяць нашаму арганізму ніякай карысці, а  калі іх есці замест патрэбных прадуктаў, то могуць прынесці і шкоду.

У якасці падагульнення да ўсяго сказанага і пачутага вамі  прапаную скласці свой штодзённы рацыён,   (вучні складаюць свой рацыён, зачытваюць, што атрымалася)

 Рэфлексія
· Ці карысная для вас была класная гадзіна?

·  Што вы раскажаце дома бацькам?

 Настаўнік . Дарагія нашы госці, на развітанне пажадаем, каб сталы ў вашых хатах былі багатымі, а душы і сэрцы – шчодрымі. А з выставы “Беларуская народная кухня” прапануем вам ўзяць з сабою рэцэпты нашых беларускіх страў.
